
24. oktober 2018                                 UKA2018/108 
 
Inissianik attartortitsisarneq pillugu Inatsisartut peqqussutaani nr. 2mi, 12. maj 2005-imeersumi 

ilanngussaq 4 (Ileqqorissaarnissamut malittarisassat) allanngorteqqullugu Naalakkersuisut 

peqquneqarnissaanik Inatsisartut aalajangiiffigisassaattut siunnersuut, taamaasillunga tunngavi-

usumik pisortat inissiaataanni qimmeqarnissaq aamma/imaluunniit qitsuuteqarnissaq akueri-

neqarsinnaalersillugu. 

(Aleqa Hammond, Nunatta Qitornai) 

 

Inatsisartunut ilaasortap Randi Vestergaard Evaldsenip demokraatineersup pisortat inissiaataanni 

qimmeqartarnermut tunngasumik siunnersuutaanut qujanaq. 

 

Nunatsinni qimuttunik qimmeqarfiusup killissaliussap kujataani pisortat inissiaataani qimmeqarsin-

naanermut apeqqut kissaallu amerlasuutigut inuiaqatigiinni maani qaqinneqartartoq ilisimaaraar-

put. Qimmeqarneq ilaqutariittut ataatsimoorfiusarpoq, susassareqatigiiffiusarpoq meerarpassuar-

nit inersimasorpassuarnillu nuannaarutigineqartarluni. Qimmeqarneq akisussaaffippassuarnik nas-

sataqarpoq, perorsaanikkut, eqqiluisaartitsinikkut, naalattunngortitsiniarnermi aammalu allanut 

ataqqinnittumik pissusilersorsinnaanermut.  

 

Qimmit inuit ilaannit saperneqartarput, meqqui assigisaalu peqqutigalugit aammalu inuit ilaannit 

qimmit ilassineqartaratik taamaammat pisortat inissiaataanni maleruagassat sillimaffigisassallu 

amerlasuut eqqarsaatersuutigineqartut qaqilerlugit ataatsimut isummerniarnissami pingaaruteqar-

poq. 

 

Nammineq angerlarsimaffitsinni qimmeqartuusugut nuannaarutigeqaarput qimminnguarput Rocko 

Adanee, pigineranilu aamma pisussaaffippassuarnik nassataqarpoq suliaavorlu akisussaaffiliisoq. 

Qimmeq aliikkutaanginnarani akisussaaffiuvoq suliassarlu annertooq. 

 

Ullumikkut inatsit atuuttoq naapertorlugu pisortat inissiaataanni qimmeqartoqarsinnaanngilaq.  

Siunnersuummut naalakkersuisut akissutaanni erserpoq inatsisartut aningaasanut inatsikkoorluni 

akuersinermi namminersornerullutik oqartussat inissiaataasa kommuninut nuussorneqarnissaanut 

isumaqatigiinninnissamut naalakkersuisut inatsisartunit piginnaatitsinikuupput. Tamanna tunaart-

aralugu naalakkersuisut isumagivaat kommunit pisortat inissiaataannik attartortittakkani qim-

meqarnissamut qitsuuteqarnissamullu akuersissuteqartoqassanersoq pillugu suliamut isummer-

sortoqarnissaat pingaartippaat.  

 

Suleqatigiissitaq pilersinneqarsimasup suliassaata ilagaat ineqarnerup siunissami ilusiligaanissaan-

nik misissuisussaq, ilanngullugulu naalakkersuisut siunnersuummut allannguutissatut siun-

nersuuteqarput qulakkeertussanngorlugu suleqatigiissitap pineqartoq ilanngullugu inassuteqartus-

sanngussasoq, tamannalu isumaqatigalugu siunnersuut taperserparput inassutigalugulu ineqarner-

mut ataatsimiititaliami peqqissaarlugu suliarineqassasoq. 

 

 


